
Kemm l-armla kif ukoll l-orfni jingħataw attenzjoni speċjali u konkreta fil-Bibbja.  U dan jidher ibda mill-Patt tas-Sinaj u spiċċa sal-aħħar profeta.  Hekk Hosegħa: “Għandek l-iltim isib il-ħniena" (14,4).  Meta wieħed huwa għal kollox insensibbli lejn l-iltim u l-armla dan huwa sinjal ta’ soċjeta’  tassew inumana u bla ħniena.  Soċjeta’ fejn il-valuri nqalbu ta’ taħt fuq.  Hekk per eżempju ġabu ruħhom in-nies ta’ Babel mal-eżiljati: “Ma jistgħux lill-bniedem għama jroddulu d-dawl, lanqas jeħilsu ‘l ħadd mid-dwejjaq.  U m’għandhomx ħniena mill-armla u lanqas mill-iltim  ma jagħmlulu l-ġid. (Bar 6,36-37).

L-itturrufnati

Il-poplu kollu kien jaf sew li Alla jieħu kura ta’ dawk li qiegħdin ibatu u maħqura.  Iżda fost dawn hemm dawk li qiegħdin f’art barranija.  Għalhekk dawn l-itturrufnati meta jiftakru f’din is-sitwazzjoni ta’ tbatija jonqsilhom id-dwejjaq u l-hemm.  “Aħna nittamaw f’Alla li mill-aktar fis għad iħenn għalina u jiġborna minn kull pajjiż taħt is-sema fil-post qaddis, għax hu ħelisna mill-ħsarat kbar u naddaf it-tempju“ (2 Mak 2,18).  Hekk il-fiduċja f’Alla kbir u setgħani tkompli dejjem aktar tikber. Għalhekk nies ta’ din ix-xorta, magħfusin mit-tbatija, ma jifdalhom ebda ħaġa oħra  x’jagħmlu għajr li jduru lejn Alla u jgħidulu: “Ħenn għalija Mulej, għaliex inħossni mifni; fejjaqni Mulej, għaliex għadmi mfarrak; ruħi mħawwda għall-aħħar.  Mulej int kemm se ddum ma tismagħni?  Dur lejja Mulej u eħlisni, salvani f’ġieħ it-tjieba tiegħek  (Sl 6,3-5). 

Ma dawn wieħed jista’ jkompli iżid dak it-talb ħerqan li jsir għal postijiet qaddisa għal belt ta’ Ġerusalemm u xejn anqas għat-tempju.  “U talbu lill-Mulej li jħares fuq il-poplu maħqur minn  kulħadd; li jkollu ħniena mit-tempju mkassbar minn nies midgħajja;  li jitħassar il-belt imħarrbta u  li  kienet għoddha ġġarrfet“ (2Mak 8,2-3).

Il-ħniena t’Alla mal-midimbin

Ħalli nitilqu minn fatt ċar u konkret. Il-mexxejja spiritwali tal-Lhud kienu jafu li dak kien poplu ta’ rasu iebsa. Għalhekk ta’ sikwit il-mexxej kien idur lejn Alla u jokrob quddiemu biex jisma’ u jħenn.  “Jekk jien tassew sibt ħniena quddiemek ja Sidi, ħa jiġi Sidi ġo nofsna, nitolbok; għax dan hu poplu rasu iebsa. Aħfrilna ħżunitna u ħtijietna u ħudna b’wirt għalik“ (Eż 34,9).  Din it-talba l-mexxej Mose’ seta’ jagħmilha ‘l Alla bil-kuraġġ kollu, minn ġos- sħaba stess, Jaħweh mar jgħid hekk għalih innifsu: “Alla li jagħder u jħenn; tqil biex jagħdab u kbir fit-tjieba u l-fedelta’ (Eż 34,6). 

Alla min-naħa Tiegħu jinqeda bil-profeti u ma jieqaf qatt isejjaħ għall- penitenza billi ijwiddeb anke lil istess midimbin.  Dawn it-twissijiet pero’ huma dejjem imseħbin mal-ħniena t’Alla.  Hekk il-midneb jagħmel kuraġġ u b’fiduċja jersaq aktar lejn Alla missieru.  Hekk għamel Ġeremija:  “Mur u xandar dan il-kliem lejn it-tramuntana u għid: Erġa’ lura ja Iżrael ta’ rasha iebsa, oraklu tal-Mulej.  Ma nżommx il-korla għal dejjem. Erġgħu lura, ulied ribelli, jiena nfejjaqkom  mill-ħsara tat-telfa tagħkom“ (Ġer 3,12)

Kull darba li  l-profeta kien ixandar u jniedi għall- penitenza, kien juża ċerti ripetizzjonijiet ta’ qawwa.  Hekk “Iżrael ribel“,  “għaraf il-ħtija tiegħek“,  “inti kont infidila“,  “ulied ribelli“.  Fl-istess  waqt il-profeta kien irid juri li Alla huwa dispost dejjem u mingħajr riservi li jaħfer.  “Ma nżommx ir-rabja tiegħi“,  “Jien  infejqek“.   Ir-raġuni  tista’ tkun għaliex Iżrael huwa t-tifel il-kbir t’Alla:  “Jaqaw Efrajm l-iben għażiż! Jaqaw it-tfajjel tal-għaxqa tiegħi? Għax kull  meta nitkellem kontrieh, Jien niftakar aktar fih.  Għalhekk ġewwenija nqanqal għalih, u żgur li nħenn għalih“. (Ġer 31,20)
Ġuf  il-omm

Sabiex juru tassew kemm il-ħniena t’Alla mal-bnedmin hija fonda u bla qies, il-profeti jitkellmu mir-rabta li min -natura stess teżisti bejn l-omm u binha li tkun għada kemm weldet.  M’ huwa qatt possibbli “almenu hekk jidher “omm denja ta’ dan l-isem li tinsa u twarrab lil binha: “Tista’ mara tinsa t-tarbija tagħha, u ma tħennx għal bin ġufha? Mqar jekk din tinsa jien ma ninsiek qatt! (Is 49,15).  Kliem ta’ faraġ biex wieħed ma jaqta’ qatt qalbu mill-ħniena kbira t’Alla.

Il-profeti kienu jafu sew kemm Alla għamel ma’ missirijiethom u speċjalment meta dan kien qed jaqsam id-deżert tas-Sinaj:  “ma jeħodhomx il-ġuħ u anqas l-għatx, u ma tolqothomx is-sħana u lanqas ix-xemx.  Għannu, O smewwiet, aqbeż bil-ferħ, o art, infexxu fl-għana, o muntanji!  Għax farraġ il-Mulej lill-poplu Tiegħu; u ħenn għall-imsejknin Tiegħu“. (Is 49,10.13).  Matul din l-mixja il-ħniena t’Alla qajmet dejjem aktar għoġba u speċjalment fost il-profeti. Għal Hosegħa, Izrael kien jistħoqlu tassew tbeżbiża sew, imma Alla ħafirlu (Hos 2,16-21).  U hawn tkompli tidher  il-ħniena tassew ta’ Alla.
Meta jirreferi għall- ħniena t’Alla il-profeta Ġoel jagħmel sejħa tassew imqanqla daqskemm ta’ tħeddida.  Il-profeta ma joqgħodx idur mal-lewża imma jattakka bil-miftuħ lill-poplu minħabba l-mod doppju ta’ kif kien jgħix, u fl-istess ħin ifakkarhom fil-ħniena t’Alla.  “~arrtu qalbkom u mhux ilbieskom u erġgħu duru lejn il-Mulej Alla tagħkom, għax Hu twajjeb u ħanin, tqil biex jinkorla u kollu tjieba’ u jisgħobih għall-ħażen“ (Ġl 2,13).  Hekk il-profeta Ġoel ikompli jtambar fuq in-noti dominanti tal-ħniena t’Alla, u fl-istess nifs ifakkaru fil-kastig mdendel fuq rasu.
U donnu hawn qiegħdin il-problemi li Alla għandu lejn il-bniedem; fis-sens li għandu jikkastiga l-midneb dejjem biex jikkonverti, u fl-istess ħin qalb Alla hija mimlija ħniena.  U dan għaliex Alla ma jrid lil ħadd jintilef.  Huwa l-bniedem innifsu li b’dak li jagħmel ħażin jeqred lilu nnifsu.  U hawn qiegħda d-differenza bejn il-bniedem u l-ħniena t’Alla.  Il-bniedem imdawwar bir-rabja jasal biex jitlef kull kontroll. Alla fuq in-naha l-oħra, ma jrid li jġib fix-xejn lil ħadd. Mhux biss, imma qiegħed jgħix mal-bniedem. Immanu El, Alla qiegħed jgħix magħna.  Rigward dan, Eżekjel jikteb: “Daqs kemm jien ħaj, oraklu ta’ Sidi l-Mulej, ma nitgħaxxaqx b’mewt il-midneb, imma bir-reġgħa lura tiegħu minn triqtu biex jgħix.  Erġgħu, erġgħu lura minn triqatkom il-ħżiena.  Għax għandkom tmutu, dar Iżrael“ (Eż 33,11).  Kliem li minn naħa jimla bil-kuraġġ il-bniedem, biex qatt ma jaqta’ qalbu u jċiedi, għaliex il-ħniena tgħaddi u tisboq kollox.

